
議事至京給事中張寧等合意舉盛堪入內閣李賢素不

悅盛沮之乃轉左僉都御史廵撫宣府盛至鎮修復官牛

官田之法墾田益廣積粮益多以其餘歲易補戰馬千八

百餘匹其屯堡廢缺者力修築之不數月完七百餘所

　〈按水東日記宣府官田成化初買補官牛五千七百餘頭墾地四千餘頃久租細粮七萬四千有奇衛所驛站〉

　〈官牛屯粮不在此數愚按我　朝邊臣留心屯種者無如葉文莊〉

革太平侯李瑾與濟伯楊宗等爵時有內直將軍愬天順

初因入直迎駕而陞非冒功者今一切褫職非法意　上

念其久于役特復之而以迎駕奪門陞者因紛然入訴不

已李賢言于　上曰自石亨輩此舉之後人以得富貴之

易貪利者惟幸有事宜早治之且請復于謙等官以雪幽

枉　上是之卽命兵部以迎駕奪門陞者自太平侯而下

俱奪爵于是冒功者俱革而紛紛入愬者始息矣

　〈按大明習典是年令王統十四年守城有功陞職者被盧走回遇駕者反出使瓦剌乞陞者天順初迎駕陞者〉

　〈擒獲妖言陞者俱革不准襲職　祖宗期之馭武嚴而不濫如此李文遠彭文憲當國之功也厥後萬安劉吉〉

　〈當國而汪直用事殆冒濫不可勝言矣〉

以順義縣安樂里板橋村原抄没太監吉祥地一所撥爲

宮中莊田其地原額一十頃十三畆初吉祥占過軍地二

十四頃八十四畆共三十五頃皇莊之立始于此

　〈按嘉靖列差科道官查勘又占過民地四十頃見在共　十五頃數十年侵占之數過於原額幾十頃莊田之〉

--

　〈害始此舉此一處其他可知〉

擢眞定府東鹿知縣盛顒爲邵武府知府

　〈顒無錫人初爲御史以言石亨謫知東鹿邑豪右聞其來相戒曰是嘗劾石總兵者其人不可犯也顒至變搏〉

　〈擊爲撫循吏畏而民安之未幾丁內艱去民留之不可俟其服闋相率詣闕乞顒再任從之顒至不復用刑罰〉

　〈有爭訟者諭之以理輙叩頭聽受不復辨鄰邑訟多年不決者各來請顒折之以片言各心服而去時人有淸〉

　〈如水明如鏡之謠邑是眞定二府閒四境之民亦聞風趨赴郊外有荒落地　然聚以成市邑人因稱淸官店〉

　〈累陞左副都御史〉

憲宗純皇帝紀

乙酉〈成化元年〉

正月詔釋戍邊陳循江淵兪士悅等還鄕王文子宗彞于

謙子冕謙婿朱驥等並放還仍給還家產冕自龍門所卽

上䟽訟父謙之𡨚　上憫之追復謙故秩遣行人禺璇往

祭其墓復冕世襲千户冕後奏換文階累官至應天府尹

　〈王宗彞後第進士官至尙書奏雪父𡨚復官　賜贈及謚〉

召王竑爲兵部尙書李秉爲左都御史先是兵部及左都

缺給事中張寧等欲上䟽乞起秉爲兵部竑掌都察院恐

左右有閒密以奏章請敎于內閣李賢日求調護賢視章

哂之謂寧曰薦人但當言其可用若預擬某官於事體得

無礙乎寧深服之乃退而易章以進翌日　御批竑爲兵

部秉掌院事

